Коми Республикаса олысьяслы диспансеризация мунӧ план серти

Та йылысь Коми Республикалӧн Веськӧдлан котырса Веськӧдлысьӧс вежысь Тамара Николаевалы юӧртіс Йӧзлысь дзоньвидзалун видзан министрӧс медводдза вежысь Вячеслав Колесников. Сійӧ пасйис, мый медводдза кварталса бӧртасъяс серти дінму мунӧ водзынджык график серти -  [101,3% - Пасйӧд]. Ставнас 2015 воын диспансеризациясӧ планируйтӧны нуӧдны  135893 верстьӧ мортлы.

2015 воын диспансеризациясӧ вермасны прӧйдитны страхуйтӧм граждана, кодъяс чужисны татшӧм воясӧ: 1994, 1991, 1988, 1985, 1982, 1979, 1976, 1973, 1970, 1967, 1964, 1961, 1958, 1955, 1952, 1949, 1946, 1943, 1940, 1937, 1934, 1931, 1928, 1925, 1922, 1919, 1916. 
“Быд во 860 сюрс морт пиысь ми видлалам 130 сюрс гражданаӧс – тӧдчымӧн уна лыдпас. Тайӧ, кыв шутӧг, ыджыд буртор, сы вӧсна мый, медводз-кӧ, тайӧ мероприятиеыс нуӧдсьӧ дон босьттӧг, а, мӧд-кӧ, быд висьӧм ас кадӧ тӧдмалӧм вӧсна талун позяс прӧйдитны став медицина процедура, индыны бурдӧдчӧм, помӧдз обследуйтчыны да, лӧсялӧмӧн, чинтыны олысьяслысь висян тшупӧдсӧ да ӧтувъя кувсьӧмсӧ. А сідзкӧ, решитны медшӧр мог, мый вӧсна нуӧдсьӧ диспансеризацияыс. Дерт, тайӧ могыс сьӧкыд уджсӧ котыртӧм боксяньыс, сы вӧсна мый талун тӧдчымӧн сьӧкыд уджавны ӧткымын удж сетысьяскӧд став обследование вылӧ сотрудникъясӧс чукӧртӧм кузя, ӧд процесс вылас кадыс мунӧ унакодь, колӧ прӧйдитны кымынкӧ скринингӧвӧй обследование. Сы могысь тані зэв тӧдчана, медым тайӧ уджас местаяс вылын уджалан котыръяскӧд да налӧн веськӧдлысьяскӧд пырӧдчисны дінмулӧн муниципальнӧй юкӧнъясса администрацияяс. Кӧсъя нӧшта ӧтчыдысь пасйыны, мый татшӧм обследованиеяс нуӧдігӧн миянлы оз позь воштыны медся коланасӧ – диспансеризация нуӧдан качествосӧ. Талун, вося помшуӧмъяс вӧчигӧн, ми вермам шуны, мый эмӧсь збыль бурторъяс да колана кывкӧртӧдъяс, торйӧн нин висьӧмъяс аддзӧмын, но эмӧсь и тырмытӧмторъяс. Миянлы колӧ йӧзыслы бурджыка юӧртны диспансеризация йылысь. Тані колӧ уджавны и бурдӧдчысь организацияяслы, и йӧзӧс юӧртан средствояслы, и йӧзлысь дзоньвидзалун видзан министерстволы, кодлы колӧ аслас сайт вылын йӧзӧдны олысьяслы став колана юӧрсӧ”, - тӧдчӧдіс Т.Николаева.

Коми Республикалӧн Веськӧдлан котырса Веськӧдлысьӧс вежысь содтӧд тшӧктіс бурджыка котыртны диспансеризация нуӧдӧмсӧ. Пациентъясӧс юасьӧм бӧрын сӧмын 60 прӧчентыслы кажитчис, кыдзи вӧлі нуӧдӧма диспансеризацияыс. Т.Николаева тшӧктіс минздравлы примитны мераяс диспансеризациялысь качествосӧ бурмӧдӧм кузя.
*** 2014 воын диспансеризация улӧ веськаліс 120470 верстьӧ морт. Сійӧс нуӧдан помшуӧмъяс серти аддзисны 37661 выль висьӧм, 4723-сӧ чайтӧны висьӧмӧн. Аддзӧм висьӧмъяс лыдын, кутшӧмъяс инмӧны олӧм вылӧ – 310 случайын выль пыкӧсъяс, 7615 случайын вир ветлан системаын висьӧмъяс, 755 случайын сакарысь висьӧмъяс, 560 случайын син висьӧмъяс. 2014 вося диспансеризациялӧн помшуӧмъяс серти 15896 мортлысь аддзӧма вылыс да вывті вылыс риска сьӧлӧм-сӧн сӧвман висьӧм. Татшӧм гражданалы сетісны профилактическӧй консультация да дзоньвидза оласног вылӧ да дзоньвидзалун видзан школаясын занятиеяс вылӧ вӧзйӧмъяс.
